
Azərbaycan dünyada nüfuzlu və 

təşəbbüskar ölkə kimi tanınır

Azərbaycanın dünya birliyində 
getdikcə artan nüfuzuna münasibət 
bildirən partiya sədri dedi ki, artıq ölkəmiz 
beynəlxalq aləmdə təşəbbüskar dövlət 
kimi qəbul edilir. Ötən ay Bakıda keçirilmiş 
Azərbaycan, Pakistan, Türkiyə parlament 
sədrlərinin birinci üçtərəfli görüşü də 
bunu təsdiqləyir. F.Mustafa bu görüşün 
də təşəbbüskarının Azərbaycan olduğunu 
diqqətə çatdırdı: “Azərbaycan parlament 
nümayəndə heyəti İslamabad şəhərində 
İqtisadi Əməkdaşlıq Təşkilatının ikinci 
ümumi konfransında iştirak edib. Konfrans 
çərçivəsində keçirilən görüşlər faydalı 
oldu və bir sıra vacib qərarlar qəbul edildi. 
Bunlardan biri də Azərbaycan tərəfindən 
irəli sürülmüş Azərbaycan, Pakistan və 
Türkiyə parlamentlərarası əməkdaşlıq for-
matının təsis edilməsi təşəbbüsü olub. Bu 
təşəbbüs yüksək səviyyədə qəbul edildi və 
birinci görüş Bakıda baş tutdu”.

– Bundan əvvəl də dövlət başçımı-
zın bir sıra təşəbbüsləri dünya ölkələri 
tərəfindən dəstəklənib.

– Əlbəttə. Parlament sədrlərinin 
üçtərəfli görüşünə qədər ölkəmizin lideri 
bir sıra zəruri təşəbbüslər irəli sürüb 
və həmin təşəbbüslər dünya dövlətləri 
tərəfindən qəbul edilib. Xatırladım ki, bir 
neçə il əvvəl Bakıda prezidentlər İlham 
Əliyev, Vladimir Putin və Həsən Ruhaninin 
bir araya gəlməsi maraqla qarşılanmışdı. 
Bu görüşün də təşəbbüskarı Prezident 
İham Əliyev olmuşdu. Regionun üç 
nüfuzlu ölkəsinin–Azərbaycan, Rusiya 
və İran rəhbərləri müxtəlif sahələri əhatə 
edən və qarşılıqlı əlaqələrin inkişafına 
xidmət göstərən məsələləri müzakirə 
etdilər. Tərəflər iqtisadi, mədəni, enerji, 
nəqliyyat, turizm, təhsil kimi vacib sferalar-
da əməkdaşlığı yeni səviyyəyə qaldırmaq 
haqqında ümumi razılığa gəldilər.

Koronavirus pandemiyası dünyanın 
başı üzərini aldığı müddətdə dövlət 
başçımızın təşəbbüsü ilə iki nüfuzlu 
qurumun – Türkdilli Dövlətlərin Əməkaşlıq 
Şurası və Qoşulmama Hərəkatının bu 
yoluxucu xəstəliklə mübarizəyə həsr olun-
muş videoformatda zirvə görüşləri keçirildi. 
Həmin vaxta qədər hər hansı beynəlxalq 
təşkilat bu mövzuda tədbir keçirməmişdi. 
Qoşulmama Hərəkatının Zirvə görüşündə 
Prezident, QH-nin sədri İlham Əliyev 
COVID–19-la mübarizəyə həsr olunmuş 
BMT-nin xüsusi sessiyasının keçirilməsi 
təşəbbüsünü irəli sürdü. 

BMT Baş Assambleyasının dövlət və 
hökumət başçıları səviyyəsində korona-
virusla mübarizəyə həsr edilmiş xüsusi 
sessiyasının keçirilməsi təklifi 150-dən çox 
dövlət tərəfindən dəstəkləndi və 2020-ci il 
dekabrın 3 – 4-də bu sessiya baş tutdu.

Bu il martın 23-də BMT-nin İnsan 
Hüquqları Şurasının 46-cı sessiyası 
çərçivəsində Azərbaycan Prezidenti 
İlham Əliyevin daha bir qlobal təşəbbüsü 
müzakirəyə çıxarılıb və qətnamə qəbul 
edilib. Qətnamə də BMT-yə üzv dövlətlərə 
və digər əlaqədar qurumlara (beynəlxalq 
təşkilatlar, özəl sektor təmsilçiləri, 
vətəndaş cəmiyyəti üzvləri və s.) 
COVID–19 əleyhinə peyvəndlərin bütün 
ölkələr arasında ədalətli bölüşdürülməsini 
təmin etmək istiqamətində müva-
fiq tədbirlər görməyə çağırış etdirilib. 
Eyni zamanda, peyvəndlərin ədalətli 
bölüşdürülməsini dəstəkləmək məqsədilə 
yaradılmış beynəlxalq təşəbbüslərə, o 
cümlədən, COVAX təşəbbüsünə dəstək 
ifadə edən qətnamə, bütün dövlətlərdən 
peyvəndlərin digər ölkələrə ixracı ilə 
bağlı mövcud əngəlləri aradan qaldırmağa 
çağırıb.

– Bakıda reallaşan parlament 
sədrlərinin üçtərəfli görüşünü necə 
qiymətləndirirsiniz?

– Mən bu tarixi hadisəni Azərbaycan 
diplomatiyasının növbəti uğuru hesab 
edirəm. Bu görüş bir daha təsdiqlədi ki, 
Azərbaycan dünyada təşəbbüskar ölkə 
kimi tanınır. Azərbaycan, Pakistan və 
Türkiyə bu gün öz regionlarında ən aparıcı 
ölkələr sırasındadır. Hər üç dövlət müstəqil 
xarici siyasət həyata keçirir və beynəlxalq 
aləmdə söz sahibidir. Dövlətlərimiz 
arasında mövcud olan münasibətlərin və 
qarşılıqlı faydalı əməkdaşlığın beynəlxalq 
münasibətlər sistemində özünəməxsus 
yeri və rolu var. Azərbaycan, Pakis-
tan və Türkiyə bir-biri ilə sıx bağlı olan 
dost, qardaş və müttəfiq ölkələrdir və 
əlaqələrimiz qarşılıqlı hörmət və etimada 
əsaslanır. Xatırladım ki, ötən il 44 günlük 
Vətən savaşında Türkiyə və Pakistan sona 
qədər Azərbaycanla həmrəy olduqlarını 
açıq şəkildə bəyan etdi və mənəvi-siyasi 
dəstəklərini əsirgəmədilər. Bütün bunları 
nəzərə alaraq, Azərbaycan, Pakistan və 
Türkiyə parlament sədrlərinin üçtərəfli 
əməkdaşlıq formatının yaradılmasının 
əhəmiyyətini yüksək qiymətləndirirəm. İna-
nıram ki, bu format getdikcə daha səmərəli 
bir platformaya çevriləcək və ölkələrimiz 
arasında əməkdaşlığın daha da 
dərinlşdirilməsinə təkan verəcək. Üç dost 
və qardaş ölkənin parlament sədrlərinin 
yeni formatda ilk görüşünün yekununda 
Bakı Bəyannaməsinin qəbul edilməsi 
dövlətlərimiz arasında münasibətlərin 
inkişafının daha da möhkəmləndirilməsinə 
kömək göstərəcəkdir. 

Müsahibəni qələmə aldı:  
Əliqismət BƏDƏLOV,  

“Xalq qəzeti”

İkinci Qarabağ savaşında Azərbaycan Silahlı Qüvvələrinin 
Ermənistan ordusu üzərindəki tarixi qələbəsi və işğalçı ölkənin 
rəhbərliyini kapitulyasiya aktını imzalamağa məcbur etməsi dünya-
da əks-səda doğurdu. Bu qələbə Azərbaycan Ordusunun gücünü, 
qüdrətini bir daha təsdiqlədi. Hazırda regionda yeni mərhələyə keçid 
dövrüdür. İşğaldan azad edilmiş ərazilərdə abadlıq-quruculuq, tikinti-
bərpa işlərinə başlanılıb. Bu işlərdə xarici ölkə şirkətlərinin də yaxından 
iştirakı ölkəmizin beynəlxalq aləmdə artan nüfuzunun göstəricisidir... 
Bu fikirləri bizimlə söhbətində Milli Məclisin deputatı, Böyük Quruluş 
Partiyasının rəhbəri Fazil Mustafa bildirdi. 

Müdafiə naziri Kəlbəcər və Laçında yerləşən 
hərbi tibb müəssisələrinə baxış keçirib 

Müdafiə Nazirliyindən verilən 
məlumatda bildirilir ki, hərbi hissələrdə 
müasir standartlara cavab verən 
tibbi infrastrukturun yaradılması 
istiqamətində müvafiq fəaliyyətlər 
həyata keçirilir.

Müdafiə naziri general-polkovnik 
Zakir Həsənov Kəlbəcər rayonu 
ərazisində əsaslı təmir edilmiş hərbi 
hospitala baxış keçirib.

Əraziyə baxış zamanı Müdafiə 

nazirinə məruzə edilib ki, müasir tibbi 
avadanlıqlarla təchiz olunan hospital-
da hərbi qulluqçuların müalicəsi üçün 
hər cür şərait yaradılıb. Qeyd olunub 
ki, hərbi hospitalda cərrahi-əməliyyat 
bloku, qəbul-diaqnostika, terapiya, 
cərrahiyyə, infeksion xəstəliklər, tibbi-
təchizat, laboratoriya, anesteziologiya 
və intensiv terapiya bölmələri, həmçinin 
yeməkxana, rentgen və stomotoloji 
kabinetlər mövcuddur.

Sonra nazir Laçın rayonu ərazisində 
yerləşən müasir avadanlıqlarla təchiz 
edilmiş hərbi tibb məntəqəsinə gələrək 
burada yaradılan şəraitlə tanıș olub.

Müdafiə naziri tibb xidmətinin daha 
da təkmilləşdirilməsi ilə bağlı müvafiq 
göstərişlər verib.

“Xalq qəzeti”Azərbaycan Respublikasının 
Prezidenti, Silahlı Qüvvələrin 
Ali Baş Komandanı cənab 

İlham Əliyevin tapşırığına əsasən 
Azərbaycan Ordusunun şəxsi heyətinin 
sağlamlığının qorunması istiqamətində 
məqsədyönlü tədbirlər davam etdirilir.

Azad edilmiş ərazilərdə yeni 
anbarların qışa hazırlığı yoxlanılıb 

İ şğaldan azad edilmiş ərazilərimizdə 
dislokasiya olunan hərbi hissələrin şəxsi 
heyətinin təchizat, təminat və sosial-məişət 

şəraitinin yaxşılaşdırılması məqsədilə müvafiq 
obyektlərin tikintisi davam etdirilir.

Müdafiə Nazirliyindən bil-
dirilib ki,  nazirliyin rəhbərliyi 
Kəlbəcər və Laçın rayonları 
ərazisində yeni inşa edilmiş 
və əsaslı təmirdən çıxmış 
anbarlara baxış keçirib.

Müdafiə nazirinə buradakı 
inzibati və texniki ərazilərdə 
mövcud tikililər və inkişaf pla-
nı haqqında məlumat verilib.

Bildirilib ki, quru ərzaq 
məhsullarının və əşya 

əmlakın saxlanılması üçün 
tələb olunan qurğu və 
sistemlərlə təchiz edilmiş bir 
neçə anbar istifadəyə verilib. 
Yeni anbarların tikintisi da-
vam etdirilir.

Müdafiə naziri 
Azərbaycan Ordusunun 
şəxsi heyətinin ilboyu təzə 
və yüksək kalorili qida 
ilə təmin olunması, hərbi 
hissələrin ərzaq təminatına 
nəzarətin gücləndirilməsi, 
ərzaq məhsullarının daha 
keyfiyyətli saxlanılması və 
hərbi qulluqçuların sosial-
məişət şəraitinin daima  
yaxşılaşdırılması, eləcə də, 
qışa hazırlıq işinin vaxtında 
yekunlaşdırılması ilə bağlı 
müvafiq tapşırıqlar verib.

“Xalq qəzeti”

Nizami Gəncəvi Beynəlxalq Mərkəzinin 
toplantısı Türkiyədə keçiriləcək

Nizami Gəncəvi Beynəlxalq 
Mərkəzinin növbəti Ali Səviyyəli 
toplantısının Türkiyədə 
keçirilməsi planlaşdırılır.

Nizami Gəncəvi Beynəlxalq 
Mərkəzindən  verilən məlumatda bil-
dirilir ki,  VIII Qlobal Bakı Forumu və 
Nizami Gəncəvinin 880 illiyi ilə əlaqədar 
Türkiyəyə səfər çərçivəsində, Nizami 
Gəncəvi Beynəlxalq Mərkəzinin Baş 
Katibliyinin əməkdaşları Türkiyə Böyük 
Millət Məclisinin sabiq sədrləri Hikmət 

Çətin, Cəmil Çiçək, o cümlədən, İslam 
Əməkdaşlıq Təşkilatının sabiq Baş katibi 
Ekmeleddin İhsanoğlu, sabiq xarici işlər 
naziri Yaşar Yakışla bir sıra görüşlər 
keçiriblər.

Görüş zamanı COVID-19 pande-
miyası dövründə Mərkəzin beynəlxalq 
fəaliyyəti, Azərbaycan Respublikasının 
Prezidenti İlham Əliyev və Əfqanıstan 
Prezidenti Məhəmməd Əşrəf Qaninin 
iştirakı ilə keçirilən veb-konfranslar, 44 
günluk Qarabağ müharibəsi zamanı 
Mərkəzin təşkil etdiyi xüsusi müzakirələr 
və COVID–19-la bağlı yayılan beynəlxalq 
bəyanatların əhəmiyyəti müzakirə olunub.

Mərkəzin növbəti Ali Səviyyəli top-
lantısının Türkiyədə keçirilməsi nəzərdə 
tutulur.

“Xalq qəzeti”

Azərbaycanda iqtisadiyyatın 
şaxələndirilməsi siyasətinin mühüm 
istiqamətlərindən olan sənayenin inkişa-
fı istiqamətində kompleks işlər görülür, 
istehsal və ixrac potensialının artırılması, 
sərmayə qoyuluşunun stimullaşdırılması 
üçün səmərəli mexanizmlər tətbiq edilir. 
Belə mexanizmlərdən biri də investisiya 
fəaliyyətinin genişləndirilməsi və təşviqi 
məqsədilə tətbiq edilən investisiya təşviqi 
sənədidir. İqtisadiyyat Nazirliyi tərəfindən 
verilən investisiya təşviqi sənədi sənaye, 
kənd təsərrüfatı, logistika və turizm sahələri 
ilə məşğul olan hüquqi şəxs və fərdi sa-
hibkarlara vergi və gömrük güzəştlərindən 
yararlanmaq imkanı yaradır. Belə ki, inves-
tisiya təşviqi sənədini almış fərdi sahibkar 7 
il müddətinə gəlirin 50 faizi, hüquqi şəxslər 
üzrə isə mənfəətin 50 faizi üzrə vergidən, 
həmçinin torpaq və əmlak vergisindən azad 
edilirlər. Təsdiqedici sənəd isə investisiya 
təşviqi sənədini almış hüquqi şəxslərə 
və fərdi sahibkarlara texnikanın, texnoloji 
avadanlıqların və qurğuların idxalı zamanı 
vergi və gömrük güzəştləri əldə etmək üçün 
əsas yaradır. 

İnvestisiya təşviqi sənədini almış hüqu-
qi şəxslər və fərdi sahibkarlar təsdiqedici 
sənəd əsasında texnikanın, texnoloji ava-
danlıqların və qurğuların idxalına görə 7 il 
müddətinə ƏDV-dən və gömrük rüsumun-
dan tam azad olunurlar.

İndiyədək 421 sahibkarlıq subyektinin 
504 layihəsinə investisiya təşviqi sənədi 
təqdim edilib. İnvestisiya təşviqi sənədi 
verilmiş layihələrin 59 faizi sənaye, 39 faizi 
kənd təsərrüfatı, 1 faizi logistika, 1 faizi isə 
turizm sahəsini əhatə edir. Bu layihələrin 
reallaşdırılması nəticəsində yerli istehsala 
4,58 milyard manatdan artıq investisiya 
yatırılacağı, 34 mindən çox yeni iş yerinin 
yaradılacağı nəzərdə tutulur. 

Təşviq edilmiş layihələrin 87 faizi region-
ların payına düşür. İnvestisiya təşviqi sənədi 
verilmiş 350-dən artıq layihə fəaliyyətə 
başlayıb və 26 mindən çox iş yeri yaradılıb. 
Fəaliyyət göstərən müəssisələr üzrə isteh-
sal olunan məhsullar Rusiya, Gürcüstan, 
Birləşmiş Ərəb Əmirlikləri və s. ölkələrə ix-
rac olunur. İnvestisiya təşviqi sənədini almış 
hüquqi şəxslərə və fərdi sahibkarlara 4188 
təsdiqedici sənəd verilib, nəticədə, təqribən, 
761,2 milyon ABŞ dolları dəyərində texnika, 
texnoloji avadanlıq və qurğular idxal zamanı 
tətbiq olunan vergi və rüsumlardan azad 
olunub. 

Təqdim edilən təsdiqedici sənədlər 
əsasında bir sıra Avropa ölkələrindən, 
həmçinin Çin, Türkiyə, İsrail və sair 
ölkələrdən müasir texnoloji avadanlıqlar 
idxal edilib. Bütün bunların nəticəsi olaraq, 
qida məhsulları, içki, kağız və karton, tikinti 
materialları, rezin və plastmas və sair 
sahələr üzrə məhsullar istehsal edən yerli 
müəssisələrin istehsal və emal gücü artıb, 
onların ixracda payı əhəmiyyətli dərəcədə 
yüksəlib.

Bu ilin yeddi ayında 24 sahibkarlıq 
subyektinin 24 layihəsinə investisiya 
təşviqi sənədi təqdim edilib. İnvestisiya 
təşviqi sənədi verilmiş layihələrin reallaş-
ması nəticəsində yerli istehsala 143 milyon 
manatadək investisiya yatırılacağı, 1300-ə 
yaxın yeni iş yerinin açılacağı nəzərdə 
tutulur. Bu dövrdə təşviq edilmiş layihələrin 
83 faizi regionların payına düşür. Təqdim 
edilmiş investisiya təşviqi sənədlərinin 54 
faizi sənaye, 42 faizi kənd təsərrüfatı, 4 
faizi isə logistika sahələri üzrə layihələri 
əhatə edir. 

İqtisadi İslahatların Təhlili və Kom-
munikasiya Mərkəzinin (İİTKM) “İxrac 
icmalı”nın avqust sayında bildirilir ki, cari 
ilin ötən 7 ayı ərzində Azərbaycanın ixracı 
11,4 milyard ABŞ dolları, qeyri-neft sektoru 
üzrə 1,4 milyard dollar təşkil edib. Qeyri-
neft sektoru üzrə ixrac 2020-ci ilin müvafiq 
dövrü ilə müqayisədə 316,7 milyon dollar 

və ya 30,5 faiz artıb. Cari ilin yeddi ayı 
ərzində qeyri-neft ixracında meyvə-tərəvəz 
məhsulları 338 milyon dollarla əsas paya 
malik olub.

Müvafiq dövr ərzində qeyri-neft ixracın-
da qara metallar və onlardan hazırlanan 
məmulatlar 2,4 dəfə, pambıq iplik 2,8 dəfə, 
şəkər 2,3 dəfə, kimya sənayesi məhsulları 
37 faiz, pambıq lifi 88,5 faiz, alüminium və 
ondan hazırlanan məmulatlarda isə 42 faiz 
artım qeydə alınıb.

Normallaşma prosesinin davam etdiyi 
dövrdə iyul ayı üzrə ixrac 2,6 milyard dollar 
təşkil edib. Qeyri-neft sektoru üzrə ixracda 
artım 55,7 faiz təşkil etməklə 192 milyon 
dollar olub. 2021-ci ilin iyul ayı ərzində 
yeyinti məhsulları üzrə ixrac ötən ilin mü-
vafiq ayı ilə müqayisədə 6 faiz artaraq 43 
milyon ABŞ dolları, qeyri-yeyinti məhsulları 
üzrə isə 80,1 faiz artaraq 149 milyon dollar 
təşkil edib.

Yeri gəlmişkən, hazırda ölkədə ümumi 
daxili məhsulun ½-dən, o cümlədən, qeyri-
neft iqtisadiyyatının ¼-dən çoxu sənaye 
sahələrində istehsal olunur. Bu məqamda 
son illərdə qeyri-neft sənayesində əldə 
edilən müəyyən müsbət göstəriciləri və 
görülən işlərin bir qismini xatırlatmaq 
istərdik: 

– pandemiya və xarici təsirlərə bax-
mayaraq qeyri-neft sənayesi ən yüksək 
templərlə artıb (2020-ci ildə 12,5 faiz);

–ötən il sənaye zonalarında (parklar və 
məhəllələr) 1,3 milyard  manat həcmində 
məhsul istehsal olunub, bunun 55 faizini 
ixrac təşkil edib;

–sənaye parklarında rezident statuslu 
50 müəssisədən 35-i fəaliyyətə başlayıb, 
2020-ci ilədək 6 milyard manatdan çox 
investisiya yatırııb və  9 mindən artıq iş 
yeri yaradılıb;

–sənaye məhəllələrində iştirakçı 
statuslu 30 müəssisədən 17-si fəaliyyətə 
başlayıb,   indiyədək 73 milyon  manat 
investisiya yatırılıb və 280-dən artıq iş yeri 
yaradılıb.

Qeyri-neft sənayesinin inkişafında 
mühüm rol oynayacaq bir məqamı da 
qeyd etmək istərdik. Belə ki, Prezident 
İlham Əliyevin müvafiq fərmanı ilə İqtisa-
diyyat Nazirliyinin tabeliyindəki “Sumqayıt 
Kimya Sənaye Parkı” Məhdud Məsuliyyətli 
Cəmiyyətin əsasında İqtisadiyyat Nazirliyi-
nin tabeliyində publik hüquqi şəxs statuslu 
İqtisadi Zonaların İnkişafı Agentliyi yara-
dılıb. Bu məqsədlə ölkədəki bəzi sənaye 
parkları və məhəllələri “Azərbaycan İnves-
tisiya Şirkəti” Açıq Səhmdar Cəmiyyətinin 
tabeliyindən çıxarılıb. Prezident İlham 
Əliyev bununla bağlı 2021-ci il yanvarın 
22-də sərəncam imzalayıb.

Sərəncama əsasən, Neftçala Sənaye 
Məhəlləsi, Mingəçevir Sənaye Parkı, 
Qaradağ Sənaye Parkı, Masallı Sənaye 
Məhəlləsi, Pirallahı Sənaye Parkı, Hacı-
qabul və Sabirabad sənaye məhəllələri 
İqtisadiyyat Nazirliyinin tabeliyindəki İqtisa-
di Zonaların İnkişafı Agentliyinin tabeliyinə 
verilib.

Xatırladaq ki, İqtisadiyyat Nazirliyi-
nin tabeliyində İqtisadi Zonaların İnkişafı 
Agentliyinin yaradılması ölkədəki möv-
cud sənaye parkları, sənaye məhəllələri 
və aqroparklar sahəsində idarəetməni, 
habelə nəzarət mexanizmlərini daha 
da təkmilləşdirmək, bu sahədə həyata 
keçirilən tədbirlərin səmərəliliyini artırmaq, 
daha sıx koordinasiyanı, həmçinin  sistem-

liliyi təmin etmək məqsədi daşıyır.   
Sənaye parkları, sənaye məhəllələri 

və aqroparkların işinin səmərəli, yeni 
tənzimləyici və idarəetmə çərçivəsində 
təşkili ölkəyə sərmayə axını, ixracın 
genişlənməsi və iş yerlərinin yaradılma-
sı prosesini sürətləndirəcək. Bununla 
bərabər 4-cü sənaye inqilabının texnolo-
giyalarının ölkəyə transfer edilməsini də 
şərtləndirəcək.  

Şübhəsiz ki, qeyri-neft iqtisadiyyatında 
nəzərə çarpan müsbət dinamika müva-
fiq sahədə aparılan islahatların məntiqi 
nəticəsidir. Belə ki:

 – Azərbaycanın regionda güclü sənaye 
mərkəzinə çevrilməsini təmin etmək 
məqsədi ilə “Azərbaycan Respublikasında 
sənayenin inkişafına dair 2015-2020-ci illər 
üçün Dövlət Proqramı” hazırlanıb;

– sənaye sahələri modernləşdirilib və 
strukturu təkmilləşdirilib, yüksək əlavə 
dəyər yaradan rəqabətqabiliyyətli, elmtu-
tumlu və innovativ istehsalı genişləndirilib;

– sənayedə istehsalın diversifikasiya-
sı genişləndirilib, müasir texnologiyalara 
əsaslanan rəqabətqabiliyyətli sənaye 
parkları və sənaye məhəlləsi fəaliyyətə 
başlayıb;

– kosmik sənaye quruculuğu inkişaf et-
dirilib, “Azərbaycan Respublikasında peyk 
vasitəsilə Yerin məsafədən müşahidəsi 
xidmətlərinin inkişafına dair 2019-2022-
ci illər üçün Dövlət Proqramı” hazırlanıb, 
peyk xidmətlərinin ixracına başlanılıb;  

– qeyri-neft sənayesinin əsas hal-
qalarını formalaşdıran maşınqayırma, 
avadanlıq istehsalı, cihazqayırma və tikinti 
materiallarının istehsalı sahələrində yeni 
rəqabətqabiliyyətli müəssisələr yaradılıb, 
o cümlədən Gəncədə traktor və kənd 
təsərrüfatı texnikası, Naxçıvanda avtomo-
bil, Mingəçevirdə elektron avadanlıqlar, 
Sumqayıtda günəş panellər, Qaradağda 
metal konstruksiyalar, Hacıqabulda sera-
mik plitələr istehsalı müəssisələri qurulub;

– Bakıda və regionlarda toxuculuq, 
geyim istehsalı, dəri məmulatları və ayaq-
qabı istehsalı, kağız və karton istehsalı, 
mebel istehsalı və digər qeyri-neft emal 
sənayesi sahələrində fəaliyyət göstərən 
yeni müəssisələr tikilib istifadəyə verilib.

Bütün bunlarla bərabər, ölkədə 
güclü müdafiə sənayesinin qurulması 
istiqamətində 50-yə yaxın yeni istehsal 
sahəsi yaradılıb, hərbi təyinatlı məhsullarla 
yanaşı, mülki məmulatların da istehsa-
lı təşkil olunub. Eyni zamanda, ərzaq 
məhsullarının istehsalı sahəsində İmişlidə 
şəkər zavodu, Abşeronda duz zavodu, 
Sumqayıtda bitki yağları emalı zavo-
du, Oğuzda qarğıdalı emalı və qlükoza 
İstehsalı zavodu, müxtəlif bölgələrdə süd 
kombinatları, konserv zavodları və digər 
müəssisələr istismara verilib, Ələt azad 
iqtisadi zonası fəaliyyətə başlayıb. 

Vaqif BAYRAMOV,  
“Xalq qəzeti”

Qeyri-neft sənayesinin 
inkişafı diqqət mərkəzindədir

Son illər ölkədə investisiya fəaliyyətinin genişləndirilməsi, biznes 
mühitinin yaxşılaşdırılması, sənaye istehsalının artırılması və qeyri-
neft sektorunun inkişaf etdirilməsinə xüsusi önəm verilib. Bütün 
bunlarla bərabər, sahibkarların ixrac potensialının gücləndirilməsi, 
potensial tərəfdaşların tapılması və birgə əməkdaşlıq layihələrinin 
həyata keçirilməsi də diqqət mərkəzində saxlanılıb. Məhz bunun 
nəticəsidir ki, hazırda respublikada qeyri-neft sektorunun 
şaxələndirilməsi, qeyri-neft sənayesinin inkişafı, Azərbaycan 
məhsullarının ixrac coğrafiyasının genişləndirilməsi məqsədilə 
intensiv tədbirlər həyata keçirilir.  

